
杜若賦（奉隋王敎於坐献。）

作者：謝朓　南齊

本作品收錄於《謝宣城集》

版本信息

馮瑤圃而宣游，臨水木而延佇。柳含色於遠岸，泉鏡流於枉渚。蔭綠竹以淹留，藉幽蘭

而容與。覽茲榮之悅茂，紛為芳於清籞。觀夫結根擢色，發曜垂英。緣春巒以纖布，蔭

涼潭而影清。景奕奕以四照，枝靡靡而葉傾。冒霜蹊以獨蒨，當春郊而逕平。搴汀洲以

企予，懷石泉於幽情。嗟中巖之纖草，廁金芝於芳叢。夕舒榮於溽露，旦發彩於春風。

承羲陽之光景，庶無悲於轉蓬。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

